                         ME’ CAN

Tè, Melampo, tè ven sì,

      Pia ,divid mè tòch d’ pan,

      A cost mond j’è mach pì ti

      Ch’am soleva, ò pòver can!

      La memoria d’ toa pietà

      Dapërtut a’m seguitrà,

      Pòver can,fin tant ch’i scampo :

              T’è ven sì, ven sì ,Melampo !

Col ridicol animal,

       Ch’as rasela su doi pè,

       Crëdlo pa d’esse immortal,

       E dla tera d’esse ‘l re?

       Për bontà, pr’amor,  pr’ingegn

       Se dla porpora un fuss degn

       I’t sarie ti re sul campo;

              Tè ven sì, ven sì, Melampo!

Sot j’auspissi dël dolor

      Dal moment ch’j’eu slargà j’eui,

      J’eu vdù i’òmni tuit sot-sor

      Për viltà, pr’òdio, pr’orgheuj.

      Ti t’ses bon e t’ses nen vil,

      Ti t’ conòsse nen lë stil

       D’ j’ òrgoglios ch’a lecco e a rampo:

             Tè ven sì, ven sì, Melampo!

Sul matin d’ mia gioventù

     I son sempre stait propens

     A pensè che la virtù

     Fussa na còsa con quaich sens.

     La virtù ? bela espression!

     Fin-a ij Prinsi sui canton 

     Pr’ij so sudit a la stampo:

            Tè ven sì, ven sì, Melampo!

Dël pais fra j’Alp e ‘l mar

      J’eu sognà la redenssion;

      E i son sì ch’i pago car

      Un quart d’ora d’ilusion.

      J’elo d’ Turch,j’elo d’Prussian,

      J’elo d’ Fra, j’elo d’ Alman,

      J’elo d’ Russi ch’a s’ acampo?

               Tè ven sì, ven sì , Melampo.

Gent ch’a san mach vive s-ciav

       A’n discoro d’ libertà:

       D’ait con  d’ toghe, d’ mitre ò d’ ciav

       A’n pio  l’ sangh pr’umanità.

       Guai al merit  vint e afflit!

       D’un potent dnans ai delit

       Ant la pauta tuti as campo:

              Tè ven sì, ven sì, Melampo!

Pòvra bestia, tè, ven sì,

         Pia, divid mè tòch d’ pan;

         A cost mond j’è mach pi ti

        Ch’am soleva,  ò pòver can!

        La memòria d’ toa pieta

        Dapërtut a’m seguitrà,

        Pòver can, fin tant ch’i scampo:

               Tè ven sì, ven sì, Melampo!

Nelle carceri della cittadella 20 giugno 1831.

